
 � Beləliklə, daha bir möhtəşəm beynəlxalq tədbirə yüksək 
səviyyədə ev sahibliyi edən Azərbaycan İslam həmrəyliyi tarixində 
yeni səhifə açdı. 10 gün davam edən yarışlar əsl idman və 
həmrəylik bayramı kimi tarixə düşdü. Bakı Olimpiya Stadionunda 
keçirilən həm açılış, həm də bağlanış mərasimləri milyonlarla 
insana unudulmaz, sevinc dolu anlar yaşatdı və Azərbaycanın 
böyük potensialını bir daha nümayiş etdirdi.

Məşhur amerikalı sosioloq və 
politoloq Samuel Hantinqtonun 1996-
cı ildə yayımladığı “Sivilizasiyaların 
toqquşması və dünya nizamının yenidən 
qurulması” əsərində sivilizasiyaların 
etnomədəni prinsiplər əsasında qarşı-
durması konsepsiyasını irəli sürməsi 
elmi dairələrdə birmənalı qarşılanma-
mışdı. S.Hantinqton iddia etmişdi ki, 
bəşəriyyətin gələcəyi bir-birindən tarixi 

keçmişi, mədəni ənənələri, xüsusən də 
konfessional mənsubluğu ilə fərqlənən 
“sivilizasiyaların toqquşması”ndan 
ibarət olacaqdır. Orta müddətli 
perspektivdə əsas mübarizənin Qərb və 
İslam və ya konfutsiançılıq sivilizasi-
yalarına mənsub olan ölkələr arasında 
gedəcəyini iddia edən amerikalı alim  
iki müxtəlif sivilizasiya  arasında 
toqquşma ehtimalının daha yüksək 
olduğunu vurğulamışdı. 2001-ci il 11 
sentyabr hadisəsi Samuel Hantinqtonun 
tezislərini yenidən gündəmə gətirdi 
və təəssüf ki, Qərbin siyasi dairələri 
yeni rəqib qismində İslam dünyasını 
nəzərdən keçirməyə başladılar.

Bu, bir həqiqətdir ki, hazırda İslam 
sivilizasiyası özünün çətin dövrünü ya-
şayır. Bunun da kifayət qədər obyektiv 
və subyektiv səbəbləri var. Xüsusilə 
də “soyuq müharibə”nin bitməsindən 
sonra İraqda və Əfqanıstanda yaşanan 
hərbi-siyasi təlatümlər İslam dünyası 
barədə qaranlıq fikirlərin formalaşma-
sına və Şərq-Qərb dialoqunda daha çox 
gücün üstünlük qazanmasına səbəb 
oldu. 2010-cu ildə isə Yaxın Şərq və 
Şimal-Şərqi Afrika ölkələrində “Ərəb 
baharı”nın başlanması və bu siyasi 
təlatümlərin nəticələrinin dünyaya 
növbəti böyük mühacir və qaçqın 
dalğasının yaranması ilə yekunlaşması 
sivilizasiyaların toqquşması barədə 
mülahizələrin daha da güclənməsinə 
təkan verdi. Bu gün Qərb dünyası 
formalaşdırdığı mühacir dalğasının 

Avropanı ağuşuna almasını dəhşətlə 
seyr edir və bu böyük problemin həllinə 
istiqamətlənmiş siyasəti də hələlik 
nəticəsiz qalır. Lakin bunun əvəzində 
“Köhnə dünya”nı yeni evinə çevirməyə 
məcbur qalmış qeyri-xristian dünya-
sının insanları bu və digər ehkam-
ların mühasirəsində gün keçirməyə 
məhkumdurlar.

Belə bir xoşagəlməz  geosiyasi 

mənzərə fonunda İslam sivilizasiya-
sının bəşəriyyətin inkişafında oyna-
dığı mühüm rolu qabartmağa, İslam 
mədəniyyətinin ayırıcı yox, barışdırıcı 
və birləşdirici, fərqli mədəniyyətlərə 
əlavə gözəllik və məna verməyi bacaran 
dəyərlər sistemindən ibarət olduğunu 
bəyan etməyə zərurət yaradır. Təəssüflə 
etiraf etmək lazım gəlir ki, bu gün 1 
milyarddan artıq insanın yaşadığı coğra-
fiyanı əhatə edən İslam dünyası dağınıq 
haldadır və İslama qarşı aparılan çirkli 
hücumlara layiqli cavab verilməsi üçün 
birliyə ehtiyacı var. Etnik mənşəyindən, 
məzhəb və təriqət fərqindən asılı 
olmayaraq, müsəlman ölkələri gələcəyə 
inamla addımlamaq üçün dünyaya xoş 
və güclü ismarıclar göndərməli və İslam 
dünyası barədə formalaşan qaranlıq orta 
əsrlərə xas düşüncənin əsassız olduğunu 
təsdiqləməyə can atmalıdır. Bunun üçün 
İslam dünyasında yer almış ölkə xalq-
larının bir-birini yaxından tanıması və 
dialoq qurması vacibdir. “Bakı – 2017” 
məhz belə böyük dialoq platformasıdır 
və Azərbaycanın paytaxtında möhtəşəm 
Oyunların keçirilməsi və böyük sayda 
İslam ölkələrinin bir araya gəlməsi dün-
yaya göndərilən güclü ismarıcdır. 

Təbii ki, İslam Həmrəyliyi Oyun-
larının müsəlman ölkələri arasında 
əlaqələrin möhkəmləndirilməsində 
əhəmiyyətli rol oynayacağı şübhə 
doğurmur. Mütəxəssislər və siyasətçilər 
bu Oyunların İslam ölkələri arasında 
qarşılıqlı anlaşmanın möhkəmlənməsinə 

öz töhfəsini verəcəyini düşünürlər. 
Siyasi və dini münaqişələrin alovlan-
dığı bir dövrdə İslam həmrəyliyinə 
ehtiyacın olduğunu vurğulayan 
mütəxəssislər Bakıda keçirilən İslam 
Oyunlarının müsəlman aləminə, eləcə 
də bəşəriyyətə tolerantlıq və sevgi 
barədə ciddi mesajlar göndərdiyini qeyd 
edirlər. Xüsusilə qeyd etmək vacibdir 
ki, xalqlar və mədəniyyətlər arasında 
pozitiv və qarşılıqlı hörmətə əsaslanan 
münasibətlərin qurulmasında maraqlı 
olan Azərbaycanın İslam Oyunlarının 
təşkilində nümayiş etdirdiyi yüksək ba-
carıq və potensial, İslam həmrəyliyinin 
güclənməsi prosesində yeni güclü cığı-
rın açılmasına şərait yaratmaqla yanaşı, 
Qərblə Şərqin qovuşduğu məkanda 
müasir dünyanın bəşəri dəyərlərinə 

böyük qiymət verildiyini də nümayiş 
etdirdi. Azərbaycan möhtəşəm tədbir 
keçirməklə həm də dünyaya belə isma-
rıç göndərdi ki, İslam dünyasında nadir 
dünyəvi dövlət modeli kimi müsəlman 
ölkələri arasında həmrəyliyin yaradıl-
ması prosesində bayraqdardır və bu 
prosesin uğurla irəliləməsində səylərini 
əsirgəməyəcək. 

Prezident İlham Əliyev Nazirlər 
Kabinetinin 2016-cı ilin sosial-iqtisa-
di inkişafının yekunlarına və qarşıda 
duran vəzifələrə həsr olunan iclasın-
da İslam Oyunlarını həm də böyük 
siyasi, mədəni və ictimai tədbir kimi 
qiymətləndirərək bildirmişdi ki,  IV 
İslam Həmrəyliyi Oyunlarını keçirməsi 
Azərbaycanı müstəqil, öz dəyərlərinə, 
İslam dəyərlərinə sadiq ölkə kimi, eyni 
zamanda, müasir ölkə kimi göstərir və 
bu gün İslama qarşı çirkin kampaniya 
aparanlara da bir cavab olacaq. İslam 
Həmrəyliyi Oyunlarının çox böyük 
mənası olduğunu vurğulayan ölkə 
başçısı əlavə etmişdi ki, Azərbaycan bu 
Oyunları keçirməklə bir daha gücünü, 
imkanlarını göstərəcək, dini dəyərlərə 
sadiqliyini nümayiş etdirəcək. 

İslam aləmini birləşdirəcəyinə 
çalışdığını bildirən Prezident İlham 
Əliyev xüsusi olaraq nəzərə çatdırmışdı 
ki, “bizi bölmək, aramıza nifaq salmaq, 
bir-birimizə qarşı qoymaq istəyənlər 
öz hədəflərinə çatmamalıdırlar”. 
Günün reallığı budur ki, Azərbaycan 
nüfuzundan və təcrübəsindən çıxış 

edərək, müsəlman ölkələri ara-
sında da birləşdirici və barışdırıcı 
rol oynamağa can atır. Bu mənada 
Prezident İlham Əliyevin “2017-ci ilin 
Azərbaycan Respublikasında “İslam 
Həmrəyliyi ili” elan edilməsi haqqın-
da” sərəncamı və ölkəmizdə keçirilən 
IV İslam Həmrəyliyi Oyunlarının 
İslam həmrəyliyinin güclənməsində 
özünəməxsus rol oynadığı artıq göz qa-
bağındadır. Bundan başqa, Azərbaycana 
məxsus multikulturalizm dəyərlərinin 
və İslam həmrəyliyinin mərkəzi oldu-
ğumuzun bütün dünyaya göstərilməsi 
baxımından da İslam Oyunlarının 
böyük əhəmiyyəti var. 

Oyunların bağlanış mərasimində 
dünya Azərbaycanın yüksək poten-
sialını bir daha müşahidə etdi. Qeyd 

etmək yerinə düşər ki, IV İslam 
Həmrəyliyi Oyunlarının bağlanış 
mərasimi direktor və icraçı prodüser 
Katrin Uqvunun rəhbərlik etdiyi dün-
ya şöhrətli “Betty Productions Ltd” 
şirkəti, eləcə də beynəlxalq bədii, 
səhnə və texniki heyətlər tərəfindən 
hazırlanmışdı. Bağlanış mərasimində 
nümayiş etdirilən möhtəşəm şou ya-
radıcı heyətin yüksək peşəkarlığından 
xəbər verirdi. Xüsusilə də “Qa-
rabağ” şikəstəsinin sədası altında 
səhnədə Günəşin qalxması və səhnə 
üzərində hərəkət etməsi stadionda xoş 
atmosferə əlavə çalar qatdı. Həqiqətən 
də, mötəbər tədbirin möhtəşəm 
tamaşasını izləmək insana böyük 
zövq verdi. Bundan başqa, bağlanış 
mərasimində Azərbaycanın zəngin 
irsi göz önündə canlandırılan küləklər 
şəhəri Bakıya xoş nəzər salındı. Səhnə 
elementlərinin İslam incəsənətinin 
bənzərsiz həndəsi naxışlarına və 
ənənəvi Azərbaycan xalçalarının 
bəzəklərinə əsaslanması mərasimə 
xüsusi məna və gözəllik qatdı. 
Səhnənin mərkəzində (mayın 12-də 
açılış mərasimində istifadə olunmuş) 
diametri 8 metr olan döymə üsulu ilə 
hazırlanmış və hamarlanmış böyük 
su sinisi və 25 metrlik həyat ağacı 
yerləşdirildi. Mərasimdə 10-dan çox 
Azərbaycan bəstəkarının klassik və 
müasir musiqi əsərləri səsləndirildi, 
100-dən çox dünya şöhrətli musiqiçi, 
o cümlədən Kral Filarmonik Orkestri 

tərəfindən ifa olundu. 
“Bakı-2017” İslam Oyunlarının 

gedişi Təşkilat Komitəsi sədrinin, 
Azərbaycanın Birinci vitse-preziden-
ti Mehriban Əliyevanın rəhbərliyi 
ilə ilin idman tədbirinə ən yüksək 
səviyyədə hazırlıq görüldüyünü bir 
daha təsdiqlədi. Yarışların keçirildiyi 
16 idman arenasının 10 gün ərzində 
problemsiz fəaliyyət göstərməsi və 
idmançılara və tamaşaçılara yaradılan 
yüksək şərait belə deməyə əsas verir. 
Xarici qonaqlar da Oyunların yüksək 
səviyyədə keçdiyini bildirirlər. Belə 
ki, İslam Həmrəyliyi İdman Federasi-
yasının prezidenti Şahzadə Abdullah 
Bin Mosaad Bin Əbdüləziz Oyunların 
təşkilini yüksək qiymətləndirərək 
demişdir ki, Azərbaycan paytaxtında 
möhtəşəm idman və dostluq bayramı 
Prezident İlham Əliyevin rəhbərliyi 
ilə, Birinci vitse-prezident, “Bakı-
2017”nin Təşkilat Komitəsinin sədri 
xanım Mehriban Əliyevanın və onun 
rəhbərliyi altında İslam Həmrəyliyi 
Oyunlarında çalışan heyətin fəaliyyəti 
sayəsində mümkün oldu. Əlbəttə ki, son 
illər Azərbaycanın beynəlxalq idman 
tədbirlərinin keçirilməsində qazandı-

ğı zəngin təcrübə Oyunların yüksək 
səviyyədə keçirilməsini şərtləndirdi. 
Bağlanış mərasimində Azərbaycanın 
növbəti tarixi qələbəyə imza atdığını 
vurğulayan Azərbaycan Respublikasının 
Birinci vitse-prezidenti, “Bakı-2017” 
Təşkilat Komitəsinin sədri xanım 
Mehriban Əliyeva demişdir ki, IV İslam 
Həmrəyliyi Oyunlarının ölkəmizdə 
keçirilməsi bütün İslam dünyasının 
Azərbaycana və Azərbaycan xalqına 
olan hörmət və dəstəyinin təzahürüdür. 
Azərbaycan idmançılarının nümayiş 
etdirdikləri fədakarlığın və ustalığın 
həmvətənlərimizi ilhamlandırmaqda 
davam etdiyini və gələcək nəslə ən 
parlaq nümunə kimi xidmət edəcəyini 
deyən Mehriban xanım Əliyeva bildir-
mişdir ki, son 10 gün ərzində Oyun-
larda müşahidə olunan İslam aləminin 
həmrəyliyi növbəti böyük qələbə oldu. 

IV İslam Həmrəyliyi Oyunları 
Azərbaycanın güclü idman ölkəsi oldu-
ğunu da təsdiqləyir. İslam Həmrəyliyi 
Oyunlarının qalib idmançıları, onların 
məşqçiləri və idman ictimaiyyətinin 
nümayəndələri ilə keçirilən görüşdə 
Prezident İlham Əliyev idmançıları-
mızın nailiyyətlərini tarixi qələbə kimi 
qiymətləndirərək əlavə etmişdir ki, bu 
qələbə təsadüfi qələbə deyil. Çünki 
idmançılarımız müxtəlif beynəlxalq 
yarışlarda, dünya, Avropa çempionat-
larında, Olimpiya oyunlarında artıq öz 
güclərini göstərmişlər və Azərbaycan 
dünya miqyasında güclü idman dövləti 
kimi tanınır. Azərbaycan idmançılarının 
2015-ci ildə Avropa Oyunlarında 56 
medal qazandıqlarını və komanda hesa-
bında ikinci yerə çıxdıqlarını xatırladan 
dövlət başçısı vurğulamışdır ki, ötən il 
Yay Olimpiya oyunlarında medalların 
sayı 18-ə çatmışdır. “Bu, bizim Olimpi-
ya Oyunlarında iştirakımızın tarixində 
ən böyük rəqəmdir və medalların sayına 
görə Azərbaycan 14-cü, Avropa ölkələri 
arasında 7-ci, müsəlman ölkələri 
arasında isə 1-ci yerdə idi”, – deyən 
Prezident İlham Əliyev əlavə etmiş-
dir ki, İslam Həmrəyliyi Oyunlarında 

əldə olunmuş qələbənin çox möhkəm 
təməli var. Dövlət başçısının sözlərinə 
görə, bu, onu göstərir ki, Azərbaycan 
idmanı inkişaf edir, Azərbaycan dövləti 
inkişaf edir. Çünki ancaq inkişaf etmiş 
ölkələrdə idman həm dövlətə, həm 
xalqa böyük qələbə gətirir. Xatırladaq 
ki, Azərbaycan idmançıları İslamiadada 
162 medal qazanmışlar. İdmançılarımı-
zın aktivində 75 qızıl, 50 gümüş və 37 
bürünc medal var. Bu nəticə ilə ölkəmiz 
medal əyarında birinci oldu. 

Qeyd etmək yerinə düşər ki, 
Türkiyə medal sıralamasında ikinci 
yeri tutdu. Qardaş ölkənin idmançıları 
ümumilikdə 195 medal qazandılar. 
Medallar arasında 71-i qızıl, 67-si 
gümüş, 57-si isə bürüncdür. Əlbəttə, 
ölkəmizin medal sıralanmasında 
Türkiyə kimi böyük ölkə ilə baş-başa 
mübarizə aparması Prezident İlham 

Əliyevin və Birinci vitse-prezident 
Mehriban Əliyevanın idman sahəsinə 
göstərdikləri diqqət və qayğının 
nəticəsidir. Belə bir mötəbər yarışın 
ölkəmizdə keçirilməsinin Azərbaycanın 
dünyanın idman ictimaiyyətinə bir daha 
tanıdılmasında da böyük rol oynayacağı 
şübhəsizdir. Ən əsası, Azərbaycanın 
10 gün davam edən yarışlarda İslam 
dünyasının toplaşdığı mərkəz kimi 
çıxış etməsi Şərq və Qərbin qovuşduğu 
regionda yerləşən ölkəmizin beynəlxalq 
ictimaiyyətə göndərəcəyi sülh me-
sajı oldu. Açılış mərasimində İslam 
dininin mütərəqqiliyinin göstərildiyini 
vurğulayan Prezident İlham Əliyev 
diqqətə çatdırmışdır ki, İslam dini elm 
dinidir, mədəniyyət dinidir, sülh dinidir, 
mərhəmət dinidir. “Biz Azərbaycan xal-
qının istedadlı nümayəndələrini açılış 
mərasimində göstərdik”, – deyən dövlət 
başçısı əlavə etmişdir ki, Azərbaycanın 
zəngin, qədim tarixini, mədəniyyətini 
bütün İslam aləminə, bütün dünyaya 
nümayiş etdirdik.

Bundan başqa, sivilizasiyaların əsas 
mərkəzlərindən biri kimi tolerant və 
multikultural ənənələrə hər zaman sadiq 
olan Azərbaycanın möhtəşəm Oyunlar 

keçirməsi ölkəmizdə müxtəlif dinlərin 
və mədəniyyətlərin birgəyaşayışı və 
həmrəyliyi istiqamətində yürüdülən 
ardıcıl siyasətin məntiqi davamıdır 
və bu siyasətin sivilizasiyalararası 
münasibətlərə öz töhfəsini verdiyi 
artıq günümüzün reallığıdır. Mehriban 
xanım Əliyeva çıxışında bildirmişdir 
ki, İslam Oyunları və bir çox digər 
mühüm beynəlxalq idman, humanitar 
və siyasi tədbirlər Bakının açıqlıq və 
tolerantlıq mərkəzi kimi nüfuzunu daha 
da möhkəmləndirdi: “Paytaxtımız İslam 
idman ictimaiyyətini açıq qəlblə qəbul 
etdi və bu Oyunların uğurlu olması 
bütün Azərbaycanın fədakarlığına və 
qəhrəmanlığına işarədir”.

Səbuhi MƏMMƏDOV,  
“Xalq qəzeti”

Azərbaycan İslam həmrəyliyi 
tarixində yeni səhifə açdı

“Bakı-2017” dövlətimizin sivilizasiyalararası 
dialoqda mövqeyini gücləndirəcək

 � “Azərbaycan dünya idman tarixinin inkişafına zəngin 
töhfələr verməkdə davam edir. Bu yaxınlarda ölkəmizdə dörd qitədən 
54 müsəlman ölkəsinin 3000-dən çox təmsilçisinin mübarizə apardığı 
IV İslam Həmrəyliyi Oyunları keçirildi. Azərbaycanın Birinci vitse-
prezidenti Mehriban Əliyevanın rəhbərlik etdiyi Oyunların Təşkilat 
Komitəsi bu mötəbər yarışların ən yüksək səviyyədə təşkilinə nail oldu.

 “Bakı-2017” tarixə həm möhtəşəm 
idman bayramı, həm də birlik və dost-
luğun təntənəsi kimi yazıldı. Möhtəşəm 
Bakı Olimpiya Stadionunda IV İsla-
miadanın açılış, bağlanış mərasimləri, 
eləcə də ən müasir standartlara cavab 
verən idman arenalarında yarışların 
yüksək səviyyədə təşkili biz idman 
veteranlarında qürur hissi yaratdı. 
Müstəqil Azərbaycan belə mötəbər 
yarışlara ən yüksək səviyyədə ev sa-
hibliyi etməyə qadir olduğunu dünyaya 
bir daha göstərdi. Yarış günlərində 
müsəlman dövlətlərinin idmançıla-
rı, nümayəndə heyətləri, yarışları 
izləməyə gəlmiş qonaqlar ölkəmizlə, 
xalqımızın adət-ənənələri ilə yaxından 
tanış olmağa imkan tapdılar və  bu 
tanışlıqdan məmnun oldular”. 

Bu sözləri qəzetimizə Azərbaycan 
Xüsusi Olimpiya Komitəsinin prezi-
denti, yunan-Roma güləşi üzrə SSRİ 

idman ustası, Əməkdar bədən tərbiyəsi 
və idman ustası Şahin Əliyev dedi. O, 
dövlətin diqqət və qayğısı nəticəsində 
Azərbaycanda bütün sahələrin, eləcə 
də idmanın yüksək səviyyədə inki-
şaf etdiyini dedi: “Ulu öndər Heydər 
Əliyev tərəfindən əsası qoyulan 
dövlət idman siyasəti Azərbaycan 
Prezidenti İlham Əliyev tərəfindən 
uğurla davam etdirilir. Ölkəmiz 
müstəqilliyini bərpa etdikdən sonra 
bütün sahələrdə, eləcə də idman-
da bir-birini əvəz edən nailiyyətlər 
xalqımızın qürur mənbəyinə çevrilib. 
Bu gün Azərbaycana qədəm basan hər 
kəs ölkəmizdə bu cür inkişafın şahidi 
olur, xalqımıza qibtə edir. Ancaq güclü 
ölkələrdə idman inkişaf edə bilər və 
Azərbaycanın da dünyada həm də 
idman ölkələrindən biri kimi tanınması 
təsadüfi deyil. Ölkəmizdə gənc nəslin 
fiziki və mənəvi cəhətdən sağlam 

yetişməsi, hərtərəfli inkişafı üçün 
həyata keçirilən tədbirlər bəhrəsini ve-
rir. Paytaxt Bakı ilə yanaşı, regionlarda 
da idmanın maddi-texniki bazasının 
yüksək səviyyədə qurulması gənc id-
mançı nəslinin yetişməsini təmin edib 
və onlar dünyanın ən nüfuzlu idman 
yarışlarında ölkəmizi layiqincə təmsil 
edirlər. Bütün bunlar Azərbaycanda 
idman sahəsinə diqqət və qayğının nə 
qədər yüksək olduğunu göstərir”. 

Şahin Əliyev İslamiadada yığ-
mamızın parlaq qələbəyə imza 
atdığını bildirdi: “Bu yarışlarda 
güləşçilərimizin böyük nailiyyətlərini 
xüsusi vurğulamaq istəyirəm. Yunan-
Roma güləşi, sərbəst güləş, eləcə də 

qadın güləşi üzrə yığmalarımız birinci 
oldular. Demək olar ki, bütün idman 
növlərində – boks, cüdo, taekvando, 
atletika, eləcə də komanda idman 
növlərində və s. atletlərimiz parlaq 
nəticələri ilə dünyaya səs saldılar. Rio 
Olimpiadasında Azərbaycan koman-
dasının əldə etdiyi qələbə bu mötəbər 
yarışlarda da öz təsdiqini tapdı. İlk 
Avropa Oyunlarında da komandmız 
ölkəmizi yüksək səviyyədə təmsil 
etmişdi. Əminik ki, Azərbaycan idmanı 
daha yüksək zirvələr fəth edəcək”.

Söhbəti qələmə aldı: 
 Leyla QURBANOVA, 

 “Xalq qəzeti” 

“Bakı-2017” tarixə həm möhtəşəm idman bayramı, 
həm də birlik və dostluğun təntənəsi kimi yazıldı”

 � Formula-1 yarışının keçiriləcəyi 
Bakı şəhəri halqasının yaxınlığında yerləşən 
50-yə yaxın şirkət Azərbaycan Qran-Prisi 
ərəfəsində yarışa bileti olan tamaşaçılara 
xidmətləri 20 faizədək endirimli qiymətlərlə 
təklif edəcək.

AZƏRTAC xəbər verir ki, bu, “Bakı Şəhər 
Halqası” Əməliyyat Şirkəti (BŞH) ilə “Turizm və 
Milli Mətbəxin İnkişafına Dəstək” İctimai Birliyi 
(TMMİD) arasında “Formula-1 Azərbaycan Qran-
Prisinin ölkə turizminin inkişafına dəstəyi” layihəsi 
çərçivəsində əməkdaşlığa dair imzalanan anlaşma 
memorandumunda əksini tapıb.

BŞH-nin marketinq və kommunikasiya 
şöbəsinin rəhbəri Nigar Arpadarai endirim kampa-
niyasının hamıya faydalı olacağını bildirərək deyib: 
“Sözsüz ki, bu endirim kampaniyası tamaşaçılarla 
yanaşı, sahibkarlara da böyük fayda verəcək. Ba-
kıda möhtəşəm Formula-1 yarışını izləməyə gələn 
minlərlə tamaşaçı yarış həftəsonu ərzində məhz 
endirimlərin olduğu yerlərə üz tutacaqlar. Bu da öz 
növbəsində həmin şirkətlərin daha çox gəlir əldə 
etməsinə imkan yaradacaq. Nəticədə hamı bu yarış-
dan qazanclı çıxacaq”.

İctimai Birliyin sədri Kəmalə Məmmədova 
layihənin uzunmüddətli olacağına inandığını bildirib: 
“Son illər ölkəmizə gələn əcnəbilərin sayında ciddi 
artım müşahidə olunur. Vaxtilə istirahət üçün Avro-
paya gedənlər artıq turist kimi Azərbaycana gəlməyi 
üstün tuturlar. Biz də yaranmış bu fürsətdən səmərəli 
istifadə edərək bu yay Bakıda keçiriləcək Formula-1 
yarışı ərəfəsində ölkə turizminin inkişafına müəyyən 
dərəcədə dəstək göstərmək üçün bu layihəni irəli 
sürdük. Çox qısa müddətdə onlarla şirkət kampani-
yaya qoşulmaq istədiklərini bildirdilər. İnanırıq ki, 

növbəti mərhələlərdə bu layihəyə maraq daha da 
artacaq və biz onu davam etdirməyə çalışacağıq.”

Memoranduma əsasən, layihəyə qoşu-
lan şirkətlərlə İctimai Birlik arasında ikitərəfli 
müqavilə imzalanır. Layihədə iştirak edən hər bir 
şirkət Qran-Priyə bileti olan müştərilərinə xüsusi 
endirimli qiymətlərlə xidmət göstərməyi üzərinə 
götürür. Layihənin keçirilməsində məqsəd kiçik və 
orta sahibkarlar daxil olmaqla, ümumilikdə yerli 
biznes üçün səmərəli maliyyə imkanları yarada-
raq Azərbaycanda özəl sektorun inkişafına dəstək 
verməkdir.

Layihə çərçivəsində keçirilən endirim kampa-
niyasına iyunun 1-də start verilir və bu kampaniya 
iyulun 15-dək davam edəcək. Əməliyyat Şirkəti 
layihəyə qoşulan şirkətlərə obyektlərin girişində 
diqqəti cəlb edəcək yerə yapışdırmaq üçün kam-
paniyaya dair xüsusi endirim nişanları (stikerlər) 
verəcək.

Qeyd edək ki, indiyədək layihəyə ümumilikdə 
46 şirkət qoşulub. Onlar arasında milli, Avropa, 
Asiya və türk mətbəxlərinə aid restoranlar, milli 
xüsusiyyətləri əks etdirən suvenirlərin, ev və zinət 
əşyalarının satışa çıxarıldığı mağazalar, gözəllik 
salonları və SPA mərkəzləri, şərab evləri, klinikalar, 
hotellər və sair sahələr üzrə ixtisaslaşmış biznes 
obyektlərinə rast gəlmək mümkündür.

Bileti olanlara xüsusi endirimlər




